
ᒫᔾᔨ 31, 2008 
 
ᓂᕈᐊᕐᑕᐅᓯᒪᔪᖅ ᐲᑕ ᕿᓚᕝᕙᖅ, ᒪᓕᒐᓕᐅᕐᑎᐅᖃᑕᐅᔪᖅ ᑲᑎᒪᔨᕐᔪᐊᓄᑦ 
ᐅᖃᖅᑎ, 
ᓄᓇᕗᑦ ᒪᓕᒐᓕᐅᕐᕕᐊᓂ, 
ᐃᖃᓗᐃᑦ, ᓄᓇᕗᑦ 
 
ᐅᖃᖅᑏ: 
 
ᒪᓕᑦᑐᒍ ᐃᓚᖓᓃᒃᑐᖅ 57 ᓱᓕᓂᕋᕐᓂᕐᒧᑦ ᐱᖁᔭᒥ, ᖁᕕᐊᒃᐳᖓ 
ᖃᐃᑦᓯᒍᓐᓇᓐᖑᐊᕐᑕᕐᓯᓐᓇᕋᒪ ᐅᓂᒃᑳᓂᒃ ᐊᕐᕌᒍᑕᒫᕐᓯᐅᑎᓂᒃ ᓄᓇᕗᑦ 
ᒪᓕᒐᓕᐅᕐᑎᖏᓐᓄᑦ ᐅᓂᒃᑳᕆᔭᖃᕐᑐᓂᒃ ᐃᑉᐳᕈ 1, 2007ᒥᒃ ᒫᔾᔨ 31, 2008ᒧᑦ.      
 
ᐃᖅᑲᓱᑦᓯᐊᕐᑐᖓ ᑎᑎᕋᕐᐳᖓ, 

ᖃᕆᓴᐅᔭᒃᑯ ᑎᑎᕋᕐᕕᖓ: rstanbury@assembly.nu.ca
607 Edgewater Cr., ᐴᓕᖕᑕᓐ, ᐊᓐᑎᐅᕆᔪ  L7T 3L8 

ᐊᕐᕌᒍᑕᒫᕐᓯᐅᑏᑦ ᐅᓂᒃᑳᑦ 2007ᒥᒃ 2008ᒧᑦ 
ᓱᓕᓂᕋᕐᓂᕐᒧᑦ ᑲᒥᓴᓇ 
 
 
ᐅᓇ 9ᒋᔭᖓᑦ ᑭᖑᓪᓕᕐᐹᕆᓪᓗᓂᐅᓪᓗ ᐊᕐᕌᒍᑕᒫᕐᓯᐅᑦ ᐅᓂᒃᑳᕆᓂᐊᕐᑕᕋ ᐃᒻᒥᓂᕐᓱᕐᑐᖓ ᑭᒡᒐᕆᔭᐅᓪᓗᖓ 
ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᓐᓄᑦ ᐅᓂᒃᑳᓕᐊᕆᔭᕋ.  ᓂᕐᑐᐃᓪᓗᖓ ᖁᔭᓕᓚᐅᕋᒪ ᓂᕈᐊᕐᑕᐅᒋᐊᒃᓴᖅ 
2000ᖑᑎᓪᓗᒍ ᓄᓇᕗᒻᒥ ᐃᒻᒥᒧᑦ ᐊᒡᕕᐊᕈᑎᖃᑦᑕᐃᓕᒪᓂᕐᒧᑦ ᑲᒥᓴᓇᐅᑉ ᐃᓂᖓᓄᑦ 
ᓯᕗᓪᓕᕐᐹᑦᓯᐊᖑᓪᓗᖓ, ᓱᓕᓂᕋᕐᓂᕐᒧᑦ ᑲᒥᓴᓇᓐᖑᕐᑎᑕᐅᓪᓗᖓ ᓯᕗᓪᓕᕐᐹᖑᓪᓗᖓ ᑕᐃᓐᓇ 
ᓱᓕᓂᕋᕐᓂᕐᒧᑦ ᐱᖁᔭᖅ (“ᐱᖁᔭᖅ”) ᐱᓐᖑᕐᑎᑕᐅᒻᒪᑦ 2001ᖑᑎᓪᓗᒍ, ᑎᒃᑯᐊᕐᑕᐅᒃᑲᓐᓂᕐᑐᖓᓗ ᐊᕐᕌᒍᓄᑦ 
ᑕᓪᓕᒪᓄᑦ ᐃᓕᓯᒪᖁᔭᐅᒃᑲᓐᓂᕐᑐᖓ 2004ᖑᓕᕐᒥᑎᓪᓗᒍ.      
 
ᑎᓯᒻᒪ 31, 2007ᖑᑎᓪᓗᒍ, ᑎᑎᕋᓚᐅᕐᓯᒪᒐᒪ ᐅᖃᖅᑎᒧᑦ ᐅᒡᒍᐊᕋᓗᐊᕐᑐᖓ ᑎᒥᒐ ᐃᓚᔮᒃᑲᓗ 
ᕿᑐᕐᖓᒃᑲᓗ ᐱᔾᔪᑎᒋᓪᓗᒋᑦ ᓄᖅᑲᕐᓂᐅᓴᓕᕋᒪ ᓯᕗᓪᓕᐅᑎᒋᐊᖃᕋᒃᑭᑦ, ᑕᐃᒫᑭᓯᐊᓂᐅᓕᕐᒪᑦ 
ᓄᖅᑲᕆᐊᖃᓕᕐᓂᕋ ᐊᓪᓚᕝᕕᓐᓂᒃ ᐱᒋᐊᕐᓗᒍ ᒫᔾᔨ 31, 2008ᖑᓕᕐᐸᑦ, ᐊᕐᕌᒍᑦᑕ ᐃᓱᓕᑦᑕᕐᕕᖓᓂ.  
ᐊᕐᕌᒎᓚᐅᕐᑐᖅ ᐱᔭᒃᓴᖃᕈᓘᔭᓚᐅᕋᑦᑕ ᐊᕐᕌᒎᓂᐊᕐᑐᕐᓗ, ᓂᕈᐊᕐᑐᖃᓕᒑᑎᓪᓗᒍ, ᓇᓗᓇᓐᖏᑦᑐᖅ 
ᐱᔭᒃᓴᖃᒃᑲᓐᓂᕐᓂᐊᕐᑐᓯ.  ᖁᕕᐊᒃᐳᖓ ᒥᔅᑕ ᑕᐃᕕᑦ ᐱᓕᐴᓯ ᔫᓐᔅ, ᑯᐱᒃᒥᐅᑕᒃᓴᔭ, ᐊᖏᓚᐅᕐᒪᑦ 
ᑭᖑᕐᕕᕐᑎᒋᑲᐃᓐᓇᕐᓂᐊᕋᒃᑯ ᓱᓕᓂᕋᕐᓂᕐᒧᑦ ᑲᒥᓴᓇᐅᑉ ᐃᓂᖓᓄᑦ ᓴᖅᑭᑕᐅᓇᓱᓐᓂᖓᓂ ᐊᑭᑦᑐᕋᐅᑎᓂᒃᑯᑦ 
ᐃᖅᑲᓇᐃᔮᕐᑖᕋᓱᐊᕈᒪᔪᓄᑦ.  ᑕᐃᕕᑦ ᖃᐅᔨᒪᔭᐅᑦᓯᐊᕐᑐᖅ ᐃᑦᒥᓐᑕᓐᒥ ᓴᐳᓐᓂᐊᕐᑎᐅᓪᓗᓂ 
ᖃᐅᔨᒪᑦᓯᐊᓕᕐᑐᒍᓗ ᐱᐅᓯᖓ ᐃᖅᑲᒋᑦᓯᐊᕐᑐᒍᓗ ᐅᑉᐱᕆᓪᓗᒍᓗ ᐊᔪᓐᖏᓐᓂᖓ ᔪᑳᓐᒥ ᐃᒻᒥᒧᑦ 
ᐊᒡᕕᐊᕈᑎᖃᑦᑕᐃᓕᒪᓂᕐᒧᑦ ᑲᒥᓴᓇᐅᓚᐅᕐᑎᓪᓗᒍ ᐊᒻᒪ ᐱᓕᕆᖃᑎᒋᓪᓗᒍ ᑲᓇᑕᒥ ᐃᒻᒥᓂᒃ 
ᐊᒡᕕᐊᕈᑎᖃᑦᑕᐃᓕᓂᕐᒧᑦ ᐱᓕᕆᔩᑦ ᑲᑐᔾᔨᔨᖏᓐᓄᑦ.  ᐅᐱᒋᓪᓗᒍ ᑐᓐᖓᓱᒃᑎᑦᓯᐊᕐᐸᕋ ᒪᓕᒐᓕᐅᑎᑦ 
ᑲᑎᒪᔨᕐᔪᐊᖏᓐᓄᑦ.      
 
 ᓱᓕᓂᕋᕐᓂᕐᒧᑦ ᐱᖁᔭᖅ 
 
ᐊᕐᕌᓂ ᐱᔭᕇᕐᓯᑕᐃᓐᓇᓚᐅᕋᑦᑕ ᓯᕗᓪᓕᖅᐹᒥᑦ ᐊᕐᕌᒍᑦ ᑕᓪᓕᒪᑦ ᐃᓗᐊᓂ ᕿᒥᕐᕈᔾᔪᑎᒥᓂᕐᓂᑦ ᐱᖁᔭᒥᒃ, 
ᐊᖏᖃᑎᒌᒃᑐᐃᓐᓇᐅᓪᓗᑎᒃ ᐊᓯᔾᔨᕐᑕᐅᒐᓂ ᐊᖏᖅᑕᐅᓚᐅᕐᑐᖅ ᒪᓕᒐᓕᕐᑏᑦ ᑲᑎᒪᔨᕐᔪᐊᖏᓐᓄᑦ.  
ᑭᓯᐊᓂᓕ, ᐋᖅᑭᒋᐊᕈᑏᑦ ᐅᖃᐅᓯᐅᔪᓐᓇᕐᑐᑦ ᖃᖓᑐᐃᓐᓇᑦᓯᐊᒃᑯᑦ, ᐊᒻᒪ ᓄᑖᓂᑦ ᒪᓕᒐᓕᐅᕐᑎᓂᑦ 
ᑲᑎᒪᔨᑖᒃᑲᓐᓂᕐᐸᑕ ᓄᑖᒥᓪᓗ ᓱᓕᓂᕋᕐᓂᕐᒧᑦ ᑲᒥᓴᓇᖃᓕᕐᐸᑕ ᐃᒻᒥᓐᓂᒃ ᕿᒥᕐᕈᒍᒪᓂᐊᕐᑐᑦᓴᐅᒻᒪᑕ 
ᖃᐅᔨᓴᕆᐊᓕᖏᓐᓂᒃ ᓇᒻᒥᓂᖅ ᐱᖁᔭᒥᒃ ᐊᖑᒻᒪᑎᓗᑎᒃ ᐊᑐᐃᓐᓇᕈᓐᓇᖁᓪᓗᒋᑦ.     
 
ᐊᕐᕌᓂᓕᓴᐃᑦ ᐊᕐᕌᒍᑕᒫᕐᓯᐅᑏᑦ ᐅᓂᒃᑳᖏᑦ ᐅᓂᒃᑳᖃᓚᐅᕐᖓᑕ ᖃᓄᖅ ᐃᒻᒪᓂᓴᑐᖃᑦ 
ᐋᖅᑭᒃᓱᖅᑕᐅᖃᑦᑕᓚᐅᕐᒪᖔᑕ ᐱᕙᓪᓕᐊᔭᐅᓯᒪᓂᖓᑕᓗ ᐱᖁᔭᐅᑉ ᐱᐅᓯᖃᓕᖁᓪᓗᒋᑦ ᓱᓕᓂᕋᕐᓂᕐᒧᑦ 
ᐱᐅᓯᕐᒥᑦ ᐃᒻᒥᓄᑦ ᐊᕝᕕᐊᕈᑎᖃᓐᖏᓪᓗᓂ.  ᐱᖁᔭᐅᑉ ᐱᔾᔪᑎᖓ ᓇᓗᓇᐃᒃᑲᓐᓂᖁᓪᓗᒍ ᒪᓕᒐᖅ 
ᒪᓕᒐᓕᐅᕐᑏᑦ ᐅᖃᐅᓯᕆᖃᑦᑕᓚᐅᕐᑕᖏᑦ ᒪᓕᓪᓗᒋᑦ ᐃᒫᒃ  
“ᐱᔨᒃᓰᕐᓇᖁᓪᓗᑕ ᐱᐅᔪᒧᑦ ᐱᐅᓯᖃᖁᓪᓗᑕ ᑕᒪᐃᓐᓅᖓᔪᓂᒃ ᓄᓇᕗᒻᒥᐅᑎᒍᑦ ᐅᑉᐱᕆᔭᕗᑦ 
ᐃᓱᒪᖅᓱᕈᓐᓇᕐᓂᕗᓪᓗ ᐅᖃᕈᓐᓇᕐᓂᒃᑯᑦ ᐊᑐᕐᓗᒋᑦ”, ᐋᖅᑭᒃᓱᐃᔪᓐᓇᖁᓪᓗᑕᓗ ᐊᔾᔨᒌᓕᕐᑎᓯᒪᔪᓂᒃ 
ᓵᑕᒃᓴᐅᓂᑦᑎᓐᓄᑦ ᑭᐅᔪᓐᓇᕆᐊᖃᕐᓂᕐᒥᓪᓗ ᐱᓂᐊᕐᓂᖃᓕᖁᓪᓗᑕ.   ᐃᓗᐊᓃᒃᑐᑦ ᐱᖁᔭᐅᑉ  
ᐱᒋᐊᕈᑎᐅᓚᐅᕐᓯᒪᔪᑦ ᑐᓐᖓᕕᖏᑦ ᐃᒪᐃᓕᖓᔪᑦ:     

(a) ᐅᑉᐱᓐᓇᕐᓂᖅ (ᓱᓕᔪᕐᓇᕐᓂᖅ) ᓯᕗᓪᓕᖅᐹᑦᓯᐊᖑᓪᓗᓂ ᖁᑦᓯᓐᓂᖅᐹᖑᓪᓗᓂᓗ 
ᓂᕈᐊᕐᑕᐅᓯᒪᔫᑉ ᑎᒍᒥᐊᕆᐊᖃᕐᑕᖓ;    

(b) ᓄᓇᕗᒻᒥᐅᑦ ᓂᕆᐅᓐᓂᖃᕐᖓᑕ ᓂᕈᐊᕐᓯᒪᔭᓂ ᐊᐅᓚᑦᓯᓯᐊᕈᓐᓇᖁᓪᓗᒍ ᐱᔭᒃᓴᕆᒋᐊᓕᖏᓐᓂ 
ᒐᕙᒪᒃᑯᓐᓄᑦ ᑭᒡᒐᐅᓂᖏᓐᓂ ᐊᒻᒪ ᐋᖅᑭᒃᓱᐃᓯᒪᓗᑎᒃ  ᐃᓅᓯᕐᒥᓐᓂ ᓴᓂᕐᕙᕐᓯᒪᒋᐊᓕᖏᓐᓂᒃ 
ᓴᓂᕐᕙᕐᓯᒪᑲᐃᓐᓇᕈᓐᓇᖁᓪᓗᒋᑦ ᐅᑉᐱᕆᔭᐅᓕᕐᓂᐊᕋᒥ ᓂᕈᐊᕐᑎᒋᓯᒪᔭᒥᓄᑦ 
ᐊᕝᕕᐊᕈᑎᖃᔾᔮᖏᒋᐊᒃᓴᖅ ᒪᓕᒐᓕᐅᕐᑏᑦ ᓂᕈᐊᕐᑕᐅᓯᒪᓂᕐᒥᓐᓂ, ᒪᓕᒐᓕᐅᕐᑏᑦ 



ᑲᑎᒪᔨᕐᔪᐊᖏᑦᑕ ᖁᑦᓯᓂᕐᐹᒥᒃ ᐱᐅᔪᒥᒃ ᓴᖅᑭᔮᕐᑎᑕᐅᖏᓐᓇᖁᓪᓗᒋᑦ ᓴᖅᑭᑎᑦᓯᓗᑎᓪᓗ 
ᑕᐃᒫᑦᓯᐊᖅ ᐃᓄᖁᑎᖏᑕ ᐱᖁᔭᖏᓐᓂᒃ ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᑦ 
ᐃᓚᒋᔭᐅᔪᖁᑎᖏᓪᓗ ᑲᔪᓯᑎᑦᓯᓯᒪᐃᓐᓇᕋᒥᒃ;   

(c) ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᑦ ᐱᓂᐊᕐᓂᖃᓪᓚᕆᒻᒪᑕ, ᐋᖅᑮᓯᒪᑦᓯᐊᕆᐊᖃᕐᓂᕐᒥᓐᓂᒃ ᐃᒻᒥᓄᑦ 
ᑐᕌᖓᔪᓂᒃ ᐱᔭᒃᓴᒥᓂᒃ ᓇᒻᒥᓂᖃᕐᑐᓄᓪᓗ ᑐᕌᖓᔪᓂᒃ, ᑖᓐᓇ ᐱᓂᐊᕐᓂᕋᕈᑎᓂ 
ᑲᔪᓯᑦᓯᐊᖁᓪᓗᒍ ᒪᑐᐃᓐᖔᑦᓯᐊᕐᓗᑎᒃ, ᑐᕌᒐᖃᑦᓯᐊᕐᓗᑎᒃ ᐃᓚᓐᓂᕐᓱᐃᑦᑕᐃᓕᓂᒃᑯᓪᓗ 
ᓇᓪᓕᐊᓐᓄᑐᐃᓐᓈᖓᔪᓐᓇᕐᓗᑎᒃ, ᑭᐅᔪᓐᓇᕐᓗᑎᓪᓗ ᓵᓐᖓᔭᐅᔾᔪᑎᒋᔪᓐᓇᕐᑕᒥᓄᑦ;     

(d) ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᑦ ᐱᔨᒃᓯᕈᓐᓇᕐᖓᑕ ᓄᓇᕗᒻᒥᐅᓂᒃ ᐊᑑᑎᖃᑦᓯᐊᕐᓗᑎᒃ 
ᑲᑎᒪᔨᐅᖃᑕᐅᔪᑦ ᓇᑭᑐᐃᓐᓈᕐᓯᒪᒍᑎᒃ ᐃᖅᑲᓇᐃᔮᖏᑎᒍᑦ ᑕᕝᕙᑦᓴᐃᓐᓇᕐᓗ 
ᐱᖃᑕᐅᔪᓐᓇᑦᓯᐊᕐᑐᑎᒃ ᑮᓇᐅᔭᑎᒍᑦ ᒪᑭᑉᐸᓪᓕᐊᔾᔪᑎᒃᓴᓂᒃ ᐃᓄᓕᕆᓂᕐᒧᓪᓗ ᑐᕌᖓᔪᓂᒃ 
ᑲᔪᓯᑎᑦᓯᔨᐅᓂᕐᒥᑦ ᓄᓇᒥᓐᓂ.      

 
 
ᐱᖁᔭᖅ ᐊᐅᓚᑕᐅᒻᒪᑦ ᐃᒻᒥᓂᕐᓱᕐᑐᒧᑦ, ᒪᓕᒐᓕᐅᕐᕕᒻᒧᑦ ᐃᖅᑲᓇᐃᔭᕐᑎᓪᓚᒃᑖᖑᒐᓂ ᐱᓕᕆᔨᐅᔪᒧᑦ, 
ᓱᓕᓂᕋᕐᓂᕐᒧᑦ ᑲᒥᓴᓇ, ᐱᓕᕆᔨᐅᕙᒃᑐᖅ ᐃᓱᒪᑕᕆᔭᐅᓪᓗᓂ ᐋᖅᑮᒍᔾᔨᔨᐅᓪᓗᓂᓗ 
ᐊᖏᖃᑎᒌᒍᓐᓇᐃᓕᔪᓂᒃ ᐊᔾᔨᒌᖏᑦᑐᕈᓘᔭᓂᒃ ᑎᒍᒥᐊᕐᑐᓂ ᐋᖅᑮᓇᓱᐊᓕᕋᐃᒐᒥ ᐃᓅᓯᕐᒧᑦ 
ᐊᒃᑐᐊᓂᖃᓪᓚᒃᑖᕐᑐᓂᒃ ᐋᖅᑭᒃᓱᕆᐊᓕᓐᓂᒃ ᐃᓚᐃᓐᓈᕐᑕᐃᓕᓂᒃᑯᑦ, ᓇᓕᐊᓐᓄᑐᐃᓐᓈᖓᔪᓐᓇᕐᓂᒃᑯᑦ ᐊᒻᒪ 
ᑮᓇᐅᔭᑎᒍᑦ ᒪᑭᑕᑦᓯᐊᕈᑕᐅᔪᓐᓇᕐᑐᓂᒃ, ᒪᓕᒐᓕᐅᕐᑏᑦ ᒪᓕᖁᔭᖏᓐᓂᒃ ᒪᓖᓐᓇᕆᐊᖃᕆᓪᓗᓂ 
ᑕᐃᒪᐃᓐᓂᖓᓄᓪᓗ ᒪᓖᓐᓇᕆᐊᖃᕐᑐᓂ ᓂᕈᐊᕐᑎᒋᓯᒪᔭᖏᑦᑕ ᒪᓕᒃᑕᐅᖁᔭᖏᓐᓂᒃ.      
 
ᐃᔨᕐᓯᒪᑦᑕᐃᓕᒋᐊᖃᕐᓂᖅ ᓴᖅᑭᔮᕐᑎᑦᓯᓂᒃᑯᑦ ᑐᓐᖓᕕᓪᓚᕆᐅᒻᒪᑦ ᐊᐅᓚᑕᐅᓂᖓᓄᑦ.  ᑭᒃᑯᑐᐃᓐᓇᑦ 
ᑐᓴᒐᒃᓴᓂᒃ ᐊᑐᐃᓐᓇᖃᕆᐊᖃᕋᓗᐊᕐᖓᑕ ᒪᓕᒐᓕᐅᕐᑏᑦ ᒪᓕᓐᓂᐊᕐᓂᕋᕈᑎᒋᓯᒪᔭᖏᓐᓂᒃ 
ᐱᓂᐊᕐᓂᕋᕈᑎᒋᓚᐅᕐᑕᖏᑦ ᐃᖅᑲᖅᑐᖅᑕᐅᔪᓐᓇᕐᓗᑎᒃ.  ᐃᓘᓐᓇᑦᓯᐊᑎᑦ ᒪᓕᒐᓕᐅᕐᑏᑦ ᑭᒃᑯᑐᐃᓐᓇᕐᓄᑦ 
ᓴᖅᑭᔮᕈᑎᒋᓂᐊᕐᑕᒥᓂᒃ ᑎᑎᕋᕆᐊᖃᕐᖓᑕ ᐃᓚᒌᒻᒥᒍᑦ ᐱᖁᑎᖏᓐᓂᒃ, ᐊᑭᓕᒃᓴᖏᓐᓂᒃ, 
ᑮᓇᐅᔭᓕᐊᖏᓐᓂᒃ ᐊᒻᒪ ᐊᑮᑦᑐᕐᑖᒥᓂᕐᒥᓂᒃ ᓂᕈᐊᕐᑕᐅᓇᓱᒃᑎᓪᓗᒋᑦ ᐊᒻᒪ ᐊᕐᕌᒍᑕᒫᑦ ᑐᓂᓯᓯᒪᒋᐊᓖᑦ 
ᐅᓪᓗᖓᓂ ᐋᖅᑭᒃᓯᒪᔭᖓᓂ ᓱᓕᓂᕋᕐᓂᕐᒧᑦ ᑲᒥᓴᓇᐅᑉ.  ᐊᕐᕌᒍᑦᑎᓐᓂ ᐃᓱᓕᕝᕕᒋᓂᐊᕐᑕᖓ ᒪᐃ 30.  
ᑖᒃᑯᐊ ᐊᕐᕌᒍᑕᒫᑦ ᓱᓕᓂᕋᕈᑎᖏᑦ ᑎᑎᕋᕆᐊᓖᑦ, ᐊᒻᒪᓗ ᐊᑯᓐᓈᕿᔪᒃᑯᑦ ᐱᒻᒪᕆᐅᔪᑦ ᓴᖅᑭᕐᑕᖏᑦ 
ᐊᓯᔾᔨᕆᐊᕈᑏᑦ ᐊᒻᒪ ᓇᑭᑐᐃᓐᓇᖅ ᑐᓂᕐᕈᓯᐊᕐᓂᕈᓂ ᐃᑲᔫᓯᐊᕐᓂᕈᓂᓘᓐᓃᑦ, ᑭᒃᑯᑐᐃᓐᓇᕐᓄᑦ 
ᑎᑎᖅᑲᖁᑎᑖᖑᓲᖏᒻᒪᑕ ᐊᑐᐃᓐᓇᐅᓪᓗᑎᒃ ᑎᑎᕋᕐᑎᐅᑉ ᐊᓪᓚᕝᕕᖓᑎᒍᑦ.     
 
ᑲᑎᒪᔨᐅᖃᑕᐅᔪᑦ ᑲᔪᖏᕐᑐᖅᑕᐅᕗᑦ ᓱᓕᓂᕋᕐᓂᕐᒧᑦ ᑲᒥᓴᓇᒧᑦ ᐅᖃᖃᑎᖃᖃᑦᑕᖁᓪᓗᒋᑦ, ᐊᕐᕌᒍᑕᒫᑦ 
ᐊᑕᐅᓯᐊᕐᓗᑎᖑᓐᓃᑦ ᑲᑎᒪᖃᑎᒋᒋᐊᖃᕐᓂᒥᓄᑦ.  ᐃᓘᓐᓇᑦᓯᐊᑎᑦ ᐅᖃᕈᓐᓇᕐᕕᖃᕐᑎᑕᐅᓚᐅᕐᑐᑦ ᐃᒻᒥᓄᑦ 
ᑲᑎᒪᔨᐅᓂᕐᒥᓪᓗ ᐊᕝᕕᐊᕈᑎᖃᕐᓂᐊᓐᖏᒃᑲᓗᐊᕐᒪᖔᑕ ᐊᐱᖅᓱᕐᑕᐅᓪᓗᑎᒃ ᐃᖃᓗᓐᓂ ᐊᕐᕌᒍᑕᒫᑦ 
ᓴᖅᑭᕆᐊᓕᖏᓐᓂᒃ ᐅᖃᐅᓯᖃᓕᕐᑎᓪᓗᒋᑦ ᐃᓱᓕᕝᕕᖓᑕ ᐅᓪᓗᖓᓂ.  ᑭᐅᖃᑦᑕᓚᐅᕐᒥᔪᖓ 
ᖃᑦᓯᐊᑎᒻᒪᕆᒃᑐᖓ ᐊᕐᕌᒎᑉ ᐃᓗᐊᓂ ᖃᕆᓴᐅᔭᒃᑯᑦ, ᐅᖄᓚᐅᑎᒃᑯᑦ ᓱᒃᑲᔪᒃᑯᓪᓗ ᑐᒃᓯᕋᕐᑐᖓ ᐃᒻᒥᓄᑦ 
ᑲᑎᒪᔨᐅᓂᕐᒧᓪᓗ ᐊᕝᕕᐊᕈᑎᐅᑐᐃᓐᓇᕆᐊᓕᓐᓂᒃ ᑐᑭᓯᓇᓱᒃᑐᖓ ᐃᓕᑕᕆᔭᐅᓯᒪᔪᓂᒃ 
ᐃᓕᑕᕆᔭᐅᓯᒪᓐᖏᑦᑐᓂᓪᓗ ᐊᑐᐃᓐᓇᕈᕐᑕᐅᓯᒪᔪᓂᒃ ᐱᖁᔭᑎᒍᑦ.  ᐊᑐᓂ ᒪᓕᒐᓕᐅᕐᑏᑦ ᒪᓕᒐᓕᐅᕐᑏᑦ 
ᓱᓕᓂᕋᕐᓂᕐᒧᑦ ᐱᖁᔭᖓᑦᑕ ᐅᖃᓕᒫᒐᖏᑎᒍᑦ ᐊᔪᕆᕐᓯᐅᔾᔨᓯᒪᔪᓂᒃ ᐱᓯᒪᔪᐃᓐᓇᐅᓪᓗᑎᒃ ᐱᖃᓯᐅᑎᓪᓗᒋᑦ 
ᐅᖃᐅᔾᔨᒋᐊᕆᔾᔪᑎᒥᓃᑦ ᐊᔾᔨᒌᖏᑦᑐᓂᒃ ᐅᖃᐅᓯᕆᔭᐅᔪᓂᒃ ᒪᓕᒃᑐᑎᒃ.  ᐅᖃᐅᔾᔨᒋᐊᕈᑏᑦ ᑎᑎᖅᑲᕐᑕᖏᑦ 
ᑐᓂᔭᐅᕋᑖᓚᐅᕐᑐᑦ ᑐᕌᖓᔪᑦ ᐃᖏᕐᕋᔪᓕᕆᓂᕐᒧᑦ, ᑳᓐᑐᓛᕐᑎᑦᓯᓂᕐᒥᑦ ᒐᕙᒪᒃᑯᓐᓄᑦ ᐊᒻᒪ ᒪᓕᒐᓕᐅᕐᑏᑦ 
ᖃᓄᐃᓕᐅᕐᓂᒥᓂᖏᑦᑕ ᐅᓂᒃᑳᖏᓐᓂᑦ.  ᐱᔭᕆᑐᔪᓂᒃ ᐅᓂᒃᑳᓖᑦ ᑐᓴᒐᒃᓴᓂᑦ ᐱᖁᔭᐅᑉ ᐊᓪᓚᕝᕕᑦᑕᓗ 
ᒥᒃᓵᓄᑦ ᐊᑐᐃᓐᓇᐅᑦᓯᐊᕐᑐᑦ ᒪᓕᒐᓕᐅᕐᑎᓄᑦ ᐊᒻᒪ ᑭᒃᑯᑐᐃᓐᓇᕐᓄᑦ ᓱᓕᓂᕋᕐᓂᕐᒧᑦ ᑲᒥᓴᓇᐅᑉ 
ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖓᓄᑦ ᐅᕗᖓ, www.integritycom.nu.ca.  ᐅᖃᓕᒫᒐᕋᓛᖅ, ᓱᓕᓂᕋᕐᓂᖅ – 
ᐱᓂᐊᕐᓂᕋᕈᑎᖏᑦ ᓄᓇᕗᑦ ᒪᓕᒐᓕᐅᕐᑎᖏᑦᑕ ᑲᑎᒪᔨᕐᔪᐊᖏᓐᓄᑦ. ᐱᔭᐅᔪᓐᓇᕐᑐᑦ ᑲᑎᒪᔨᖁᑎᖏᑎᒍᑦ.  
 

http://www.integritycom.nu.ca/


ᒪᓕᑦᓯᐊᕆᐊᖃᕐᓂᖅ ᓇᓗᓇᓐᖏᑦᓯᐊᕐᒪᑦ ᑐᕌᒐᒃᓴᖓᑦ ᐊᑐᖅᑕᐅᒐᔪᒃᑐᓂᓗ.  ᑭᓯᐊᓂᓕ 
ᑭᓇᑐᐃᓐᓇᖅ ᐅᑉᐱᕈᓱᒃᑯᓂ ᐱᔾᔪᑎᖃᑦᓯᐊᕆᐊᒃᓴ, ᓱᓕᓂᕋᕈᑎᒥᒃ ᑎᒍᒥᐊᑐᐊᕈᓂ, ᒪᓕᒐᓕᐅᕐᑎ ᐱᖁᔭᒥᒃ 
ᓯᖁᒥᒃᓯᔪᒥᓂᖅ ᑐᒃᓯᕋᕈᓐᓇᕐᑐᖅ ᓱᓕᓂᕋᕐᓂᕐᒧᑦ ᑲᒥᓴᓇᒧᑦ ᕿᒥᕐᕈᖁᓪᓗᒋᑦ ᓱᓕᔪᑦ ᐅᓂᒃᑳᕆᓗᓂᒋᓪᓗ 
ᖃᓄᖅ ᖃᐅᔨᔭᒥᓂᖏᑦ.  ᑕᐃᒫᑦᑕᐅᖅ ᑐᒃᓯᕋᕈᓐᓇᕐᒥᔪᑦ ᒪᓕᒐᓕᐅᕐᑏᑦ ᑲᑎᒪᔨᕐᔪᐊᖏᑦ 
ᑕᒪᒃᑭᓯᐊᒻᒪᕆᓪᓗᑎᒃ, ᓯᕗᓕᕐᑎᓗ ᑐᒃᓯᕋᕈᓐᓇᕐᒥᔪᖅ ᐅᓂᒃᑳᒥᒃ ᒥᓂᔅᑕᑦ ᒪᓕᑦᓯᒪᑦᓯᐊᕋᓗᐊᕐᒪᖔᑕ 
ᐱᑐᐃᓐᓇᐅᓐᖏᑦᑐᒃᑯᑦ ᒥᓂᔅᑕᑦ ᑲᑎᒪᔨᖏᑦ ᐃᓛᒃᑯᑦ ᑐᒃᓯᕌᕈᓐᓇᕆᓪᓗᓂᒋᑦ.   ᑕᒪᒃᑯᐊ ᕿᒥᕐᕈᔭᕆᐊᓖᑦ 
ᐅᓂᒃᑳᖑᒋᐊᓕᓪᓗ ᐱᒋᐊᕐᑕᐅᔪᓐᓇᕐᑐᑦ ᑲᒪᒋᔭᐅᓗᑎᓪᓗ ᓱᓕᓂᕋᕐᓂᕐᒧᑦ ᑲᒥᓴᓇᒧᑦ.  ᑭᓯᐊᓂᓕ ᑕᒪᓐᓇ 
ᐊᑲᐅᓈᑐᐃᓐᓇᓲᖅ ᓱᓕᔪᑦ ᒪᓕᒐᓪᓗ ᐊᑭᕋᕐᑑᑎᓐᖏᑐᐊᕈᑎᒃ, ᓲᕐᓗ ᑕᐃᒪᐃᑦᑐᒥᓂᐅᔪᖃᕐᓂᕋᕐᐸᑦ, 
ᓴᓂᕐᕈᕐᕕᖃᓐᖏᓪᓗᓂ, ᐱᒻᒪᕆᒻᒥᑦ ᓯᖁᒥᒃᓯᒍᑎᒃ ᒪᓕᒐᓕᐅᕐᑏᑦ ᑲᑎᒪᔨᖏᓐᓄᑦ ᐃᖅᑲᕐᑐᖅᑕᐅᔪᓐᓇᕐᓗᑎᒃ 
ᐱᓂᐊᕐᓂᕋᕐᑕᒥᓂᖏᓐᓄᑦ.  ᒪᕐᕉᓐᓂᒃ ᐃᓕᑕᕆᔭᐅᓯᒪᒃᑯᑦ ᕿᒥᕐᕈᓯᒪᒻᒪᑕ ᒪᓕᒐᓕᐅᕐᑎᐅᑉ 
ᖃᓄᐃᓕᐅᕐᓂᒥᓂᖏᓐᓄᑦ ᒪᓕᒃᑐᒍ ᐱᖁᔭᖅ, ᑕᒪᒃᑮᒃ ᐱᒋᐊᕐᑕᐅᓚᐅᕐᓯᒪᔫᒃ ᓱᓕᓂᕋᕐᓂᕐᒧᑦ ᑲᒥᓴᓇᒧᑦ 
ᐅᓂᓪᓗᒃᑎᐅᓂᕋᕋᓂ ᐃᖅᑲᕐᑐᐃᔨᐅᓂᕋᕋᓂᓗ ᒪᓕᑦᓯᐊᕐᓯᒪᓐᖏᒃᑲᓗᐊᕐᑐᑎᒃ ᑐᕌᒐᕆᔭᐅᕙᒃᑐᓂᒃ 
ᐃᖅᑲᕐᑐᐃᕕᓪᓚᒃᑖᖑᓐᖏᑦᑐᒥ ᓈᓚᒃᑏᑦ ᐱᐅᓯᖏᑦ ᒪᓕᒃᑐᒋᑦ.  ᐅᓂᒃᑳᓕᐊᒥᓂᒃᑲ ᖃᐅᔨᔭᓐᓂᒃ 
ᓈᒻᒪᒋᔭᐅᓚᐅᕐᓯᒪᒻᒪᑕ ᒪᓕᒐᓕᐅᕐᑏᑦ ᑲᑎᒪᔨᖏᓐᓄᑦ ᓇᓂᔭᐅᔪᓐᓇᕐᑐᑎᓪᓗ ᖃᕆᓴᐅᔭᒃᑯᑦ 
ᑐᑭᓯᒋᐊᕐᕕᓐᓂᐅᕙᖓ.  ᓇᓗᓇᐃᔭᐃᓯᒪᔪᑦ ᓴᖅᑭᔮᕆᐊᖃᕐᓂᐅᑉ ᐃᔨᕐᓯᒪᓐᖏᓪᓗᓂ ᐱᒻᒪᕆᐅᓂᖓᑕ 
ᓂᕈᐊᕐᑎᒋᓯᒪᔭᓂ ᑐᓴᕐᑎᒋᐊᖃᕐᓂᕐᒥᓂᒃ ᒪᓕᒐᓕᐅᕐᑏ ᐱᓂᐊᕐᓂᕆᓯᒪᔭᖓᒍᑦ ᐱᑦᑎᐊᓂᓐᖏᑉᐸᑦ 
ᓵᓐᖓᔭᐅᔪᓐᓇᕐᓂᐊᕐᖓᑦ ᖃᓄᐃᓕᔭᐅᓂᐊᕐᒪᖔᕐᒥ.     
 
ᐊᕐᕌᓂᓂᓴᐃᑦ ᐅᓂᒃᑳᑦ ᑕᑯᓐᓇᕐᑐᒋᑦ ᐊᕐᕌᒍᑦ ᑕᓪᓕᒪᑦ ᐊᓂᒍᕐᐸᑕ ᕿᒥᕐᕈᔭᐅᒋᐊᖃᕐᓂᖏᑦ ᒪᓕᒐᑦ 
ᕿᒥᕐᕈᒋᐊᖃᕐᓯᒪᓂᕗᑦ, ᕿᒥᕐᕈᓚᐅᕋᑦᑕ ᑭᖑᒧᑦ ᓯᕗᒧᓪᓗ, ᖃᐅᔨᓇᓱᐊᕐᑐᑎᒍ ᓯᕗᓕᒥᓂᕐᑎᓐᓂᓐᖔᕐᑐᑦ ᐊᒻᒪ 
ᐃᓱᒪᒃᓴᖅᓯᐅᕈᑎᒃᓴᑦ ᑭᖑᕚᑦᑎᓐᓅᖓᔪᑦ.  ᑖᓐᓇ ᕿᒥᕐᕈᒃᑲᓐᓂᕆᐊᖃᔾᔮᖏᑕᕗᑦ.  ᕿᒪᑐᐃᓐᓇᕐᓂᐊᓕᕐᐸᒃᑲ 
ᑭᖑᕐᕕᕐᑎᒋᓂᐊᕐᑕᓐᓄᑦ ᐊᔪᓐᖏᑦᑐᐊᓗᒻᒧᑦ ᒪᓕᒐᓕᐅᕐᑎᓄᓪᓗ .    
 
ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᖅ 
 
ᐅᑭᐊᑦᓵᖑᓛᕐᑐᖅ ᓂᕈᐊᓛᓕᕐᒥᑎᓪᓗᒋᑦ ᓱᓕᓂᕋᕐᓂᕐᒧᑦ ᑲᒥᓴᓇ ᖃᐃᖅᑯᔭᐅᑐᐃᓐᓇᕆᐊᓕᒃ, 
ᓴᓐᖏᓂᕐᑖᕐᑎᑕᐅᓯᒪᓂᕐᒥᒍᑦ ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᐅᑉ ᐃᓗᐊᒍᑦ, ᐊᔩᖃᑎᖃᕐᓂᒃᑯᑦ 
ᐊᖏᖃᑎᒌᒍᑕᐅᔪᒃᓴᓂᒃ ᐋᖅᑭᒃᓱᐃᖃᑎᖃᕐᓂᐊᕐᖓᑦ ᐃᓄᓐᓂᒃ ᐸᓯᔭᐅᓯᒪᔪᓂᒃ ᐱᖁᔭᒥᒃ 
ᓯᖁᒥᒃᓯᓯᒪᓂᕋᕐᑕᐅᔪᓂᒃ.  ᐊᑐᖅᑕᐅᖔᕈᓐᓇᓪᓚᕆᒻᒪᑦ ᐃᖅᑲᖅᑐᐃᕕᒃᑰᕈᒫᕐᓂᐊᓐᖏᖔᕐᓗᑎᒃ 
ᐸᓯᔭᐅᓐᓂᕈᑎᒃ, ᐊᖏᖃᑎᒌᒍᑎ ᒪᓕᑦᓯᐊᕐᓂᐊᕐᓂᕋᕈᑎᖓ ᐅᖃᕐᓯᒪᔪᓐᓇᕐᒥᔪᑦ ᒪᓕᒃᑕᐅᒋᐊᖃᖁᔭᖏᓐᓂᒃ 
ᐱᖃᓯᐅᔾᔭᐅᓗᓂ ᓯᕗᓂᑦᑎᓐᓂ ᒪᓕᒃᑕᕆᐊᖃᕋᔭᕐᑕᖏᑦ.     
 
ᐅᖃᖃᑎᖃᑲᑕᓚᐅᕐᑐᒍᑦ ᐊᕐᕌᒎᑉ ᐃᓗᐊᓂ ᑐᓴᕐᑎᑦᓯᒋᐊᕐᑐᑕ ᑎᓕᔭᐅᔾᔪᑎᐅᓯᒪᔪᑦ 
ᓇᓗᓇᐃᕐᑕᐅᒃᑲᓐᓂᕐᓯᒪᓂᖏᓐᓂᒃ ᖃᓄᖅ ᐊᑐᓕᕆᐊᓖᑦ ᐊᑐᓕᕐᑎᖃᑦᑕᕐᓂᐊᕐᒪᖔᒋᑦ ᓂᕈᐊᕐᑐᓕᕆᔨᒻᒪᕆᐅᑉ, 
ᑲᓇᑕᐅᑉ ᐳᑭᖅᑕᓕᖏᑦᑕ ᐸᓖᓯᓐᓄᑦ ᐊᒻᒪ ᓱᓕᓂᕋᕐᓂᕐᒧᑦ ᑲᒥᓴᓇᐅᑉ ᐅᐸᓗᖓᐃᔭᖁᓪᓗᒋᑦ ᑭᖑᓪᓕᕐᒧᑦ 
ᑕᒪᐃᓐᓂᒃ ᓂᕈᐊᕐᓂᐅᓂᐊᕐᑐᒧᑦ.     
 
 
ᖁᔭᓕᔾᔪᑎᒃᑲ 
 
ᐊᕐᕌᒍᑦᑎᓐᓂ ᐃᑲᔪᕐᑐᖅᑕᐅᖃᑦᑕᕐᓯᒪᒐᒪ ᐅᖃᖃᑎᒋᕙᒃᑐᒋᑦ ᐃᖅᑲᓇᐃᔭᖃᑎᒃᑲ ᐊᓯᖏᓐᓂ ᒪᓕᒐᕐᑎᒍᑦ 
ᓴᓐᖏᓂᖃᐅᕐᑐᓂᒃ ᑲᓇᑕᒥ ᐃᒻᒥᓄᑦ ᑲᑎᒪᔨᐅᓂᕐᒧᓪᓗ ᐊᕝᕕᐊᕈᑎᓕᕆᓂᕐᒧᑦ ᐱᓕᕆᔨᐅᕙᒃᑐᓂᒃ, ᑲᓇᑕᒥ 
ᐊᓪᓚᕝᕕᓕᕆᓂᕐᒧᑦ ᐋᖅᑭᒋᐊᒃᑲᐃᔩᑦ ᑲᑎᒪᔨᖏᑦ ᐊᒻᒪ ᒐᕙᒪᒃᑯᑦ ᐅᑉᐱᕆᔭᖏᑦᑕ ᑐᓐᖓᕕᖏᓐᓂᒃ 
ᒪᓕᒐᖁᑎᖏᓐᓂᓪᓗ ᑲᑎᒪᔩᑦ, ᑭᓯᐊᓂᓕ ᐅᐸᑦᑐᓐᓇᓚᐅᓐᖏᒃᑲᓗᐊᕐᑐᖓ ᑲᑎᒪᕕᔾᔪᐊᕐᓂᕆᓚᐅᕐᑕᖏᓐᓄᑦ.     
 



ᑖᒃᑯᑎᒎᓇ ᐅᓂᒃᑳᒃᑯᑦ, ᖁᕕᐊᓲᑎᖃᕐᐳᖓ ᐊᕐᕌᒍᓂᒃ 40ᑲᓴᓂᒃ ᑲᑐᔾᔨᖃᑎᖃᕆᐊᒃᓴᖅ ᓄᓇᕗᒻᒥᐅᓂᒃ.  
ᐱᓗᐊᕐᑐᒥᒃ ᖁᕕᐊᒋᓯᒪᕙᕋ ᐱᖃᑕᐅᓐᖑᐊᑕᕐᓯᓇᕐᓯᒪᒐᒪ ᒥᑭᑦᑐᑯᓘᒐᓗᐊᒥᒃ ᐱᓐᖑᕐᑎᑕᐅᓂᖓᓂᒃ 
ᐱᒋᐊᓕᓵᕐᓂᖓᓂᓗ ᓄᓇᕗᑖᖅᑲᐅᑉ ᒐᕙᒪᖓᑕ.  ᖁᔭᓕᑦᓯᐊᕐᑐᖓ ᑕᒪᐃᓐᓄᑦ ᐃᑲᔪᖃᑦᑕᓚᐅᕐᑐᓄᑦ 
ᐃᑲᔪᕐᓱᐃᖃᑦᑕᓚᐅᕐᑐᓄᓪᓗ ᑕᑎᒋᓪᓚᕆᒃᓯᒪᒐᒃᑭᑦ ᐊᕐᕌᒍᑦ 8 ᐃᓗᐊᓂ ᐊᓂᒍᕋᑖᕐᑐᓂ, ᐱᓗᐊᕐᑐᒥᒃ 
ᒪᓕᒐᓕᐅᕐᑎᐅᖃᑕᐅᔪᑦ ᐃᖅᑲᓇᐃᔭᕐᑏᓪᓗ ᒪᓕᒐᓕᐅᕐᕕᐅᑉ ᑲᑎᒪᕕᔾᔪᐊᖓᓄᑦ, ᑲᔪᓯᑦᓯᐊᖁᒍᒥᓇᕐᐳᓪᓗ 
ᑕᐃᒪᓐᖓᑦ ᐊᐅᓚᐃᓐᓇᓕᒫᕐᑐᓂᒃ ᐱᔭᒃᓴᖃᐃᓐᓇᕐᓂᐊᕐᑎᓪᓗᒋᑦ ᐋᖅᑮᕙᓪᓕᐊᓂᕐᒥᑦ ᒪᑭᑕᑎᑦᓯᓂᕐᒥᓪᓗ 
ᓱᓕᓂᕋᕐᓂᕐᒧᑦ ᐃᓕᖅᑯᓯᕐᒥᓐᓂᒃ.     
 
                                                                                                        
 
 
ᒫᔾᔨ 31, 2008               
ᕌᐳᑦ ᔅᑖᓐᐳᕆ 

	ᑎᓯᒻᒪ 31, 2007ᖑᑎᓪᓗᒍ, ᑎᑎᕋᓚᐅᕐᓯᒪᒐᒪ ᐅᖃᖅᑎᒧᑦ ᐅᒡᒍᐊᕋᓗᐊᕐᑐᖓ ᑎᒥᒐ ᐃᓚᔮᒃᑲᓗ ᕿᑐᕐᖓᒃᑲᓗ ᐱᔾᔪᑎᒋᓪᓗᒋᑦ ᓄᖅᑲᕐᓂᐅᓴᓕᕋᒪ ᓯᕗᓪᓕᐅᑎᒋᐊᖃᕋᒃᑭᑦ, ᑕᐃᒫᑭᓯᐊᓂᐅᓕᕐᒪᑦ ᓄᖅᑲᕆᐊᖃᓕᕐᓂᕋ ᐊᓪᓚᕝᕕᓐᓂᒃ ᐱᒋᐊᕐᓗᒍ ᒫᔾᔨ 31, 2008ᖑᓕᕐᐸᑦ, ᐊᕐᕌᒍᑦᑕ ᐃᓱᓕᑦᑕᕐᕕᖓᓂ.  ᐊᕐᕌᒎᓚᐅᕐᑐᖅ ᐱᔭᒃᓴᖃᕈᓘᔭᓚᐅᕋᑦᑕ ᐊᕐᕌᒎᓂᐊᕐᑐᕐᓗ, ᓂᕈᐊᕐᑐᖃᓕᒑᑎᓪᓗᒍ, ᓇᓗᓇᓐᖏᑦᑐᖅ ᐱᔭᒃᓴᖃᒃᑲᓐᓂᕐᓂᐊᕐᑐᓯ.  ᖁᕕᐊᒃᐳᖓ ᒥᔅᑕ ᑕᐃᕕᑦ ᐱᓕᐴᓯ ᔫᓐᔅ, ᑯᐱᒃᒥᐅᑕᒃᓴᔭ, ᐊᖏᓚᐅᕐᒪᑦ ᑭᖑᕐᕕᕐᑎᒋᑲᐃᓐᓇᕐᓂᐊᕋᒃᑯ ᓱᓕᓂᕋᕐᓂᕐᒧᑦ ᑲᒥᓴᓇᐅᑉ ᐃᓂᖓᓄᑦ ᓴᖅᑭᑕᐅᓇᓱᓐᓂᖓᓂ ᐊᑭᑦᑐᕋᐅᑎᓂᒃᑯᑦ ᐃᖅᑲᓇᐃᔮᕐᑖᕋᓱᐊᕈᒪᔪᓄᑦ.  ᑕᐃᕕᑦ ᖃᐅᔨᒪᔭᐅᑦᓯᐊᕐᑐᖅ ᐃᑦᒥᓐᑕᓐᒥ ᓴᐳᓐᓂᐊᕐᑎᐅᓪᓗᓂ ᖃᐅᔨᒪᑦᓯᐊᓕᕐᑐᒍᓗ ᐱᐅᓯᖓ ᐃᖅᑲᒋᑦᓯᐊᕐᑐᒍᓗ ᐅᑉᐱᕆᓪᓗᒍᓗ ᐊᔪᓐᖏᓐᓂᖓ ᔪᑳᓐᒥ ᐃᒻᒥᒧᑦ ᐊᒡᕕᐊᕈᑎᖃᑦᑕᐃᓕᒪᓂᕐᒧᑦ ᑲᒥᓴᓇᐅᓚᐅᕐᑎᓪᓗᒍ ᐊᒻᒪ ᐱᓕᕆᖃᑎᒋᓪᓗᒍ ᑲᓇᑕᒥ ᐃᒻᒥᓂᒃ ᐊᒡᕕᐊᕈᑎᖃᑦᑕᐃᓕᓂᕐᒧᑦ ᐱᓕᕆᔩᑦ ᑲᑐᔾᔨᔨᖏᓐᓄᑦ.  ᐅᐱᒋᓪᓗᒍ ᑐᓐᖓᓱᒃᑎᑦᓯᐊᕐᐸᕋ ᒪᓕᒐᓕᐅᑎᑦ ᑲᑎᒪᔨᕐᔪᐊᖏᓐᓄᑦ.      




